Schema Fidei

De Catechismo

Constitutum est imprimis ut hic catechismus a parochis, diaconis et catechistis laicis pro forma ad docendum adhibeatur.

Commentarius est de symbolis, sed non explicatio fidei morisque absoluta; hoc autem, ut solet, in forma quaestionum responsionumque ad facile adhibendum ordinatum est exordium ex quo doctor instruat.

Deinde ut summam doctrinae ecclesiasticae praebeat advenae exquirenti qui Librum Precum tollat.

Adhibeatur quoque ut officium simplex: officians quaelibet sub capitibus hic disposita eligere potest, orationes hymnosque, ut convenit,  inducens.

Schema Fidei

vulgo nominata Catechismus

De Natura Humana

Q.  Quid naturâ sumus?

R.  Pars creationis Dei sumus, in imagine Dei facti.

Q.  Quid significat in imagine Dei fieri?

R.  Significat nos arbitrium liberum habere eligendi, diligendi, creandi, ratiocinandi, et vivendi cum creatione Dei concordes.

Q.  Cur vivimus separati a Deo et creationi discordes?

R.  Ab initio homines libertate abusi sumus et inique elegimus.

Q.  Cur libertatem nostram non recte adhibemus?

R.  Quia in seditione nosmetipsos Deo praeponimus.

Q.  Quid nobis adiutorium?

R.  Adiutorium nostrum in Deo est.

Q.  Quomodo Deus nos primo adiuvit?

R.  Deus nos primo adiuvit quod in natura historiaque, per multos vates sanctosque, et praecipue per prophetas Israelis, seipsum voluntatemque suam manifestavit.

De Deo Patre

Q.  Quid cognovimus de Deo creatore in revelatione Israeli?

R.  Cognovimus unum Deum esse, Patrem omnipotentem, factorem caeli et terrae, visibilium omnium et invisibilium.

Q.  Quid significat?

R.  Significat mundum bonum esse; opus unici Dei misericordis qui eum creat, sustinet et dirigit.

Q.  Quid significat de loco nostro in mundo?

R.  Significat mundum esse Dei nos vocantis qui secundum proposita sua mundo fruamur et eundem curemus.

Q.  Quid significat de vita humana?

R.  Significat omnes homines dignos esse observantiam honoremque accipere, quoniam omnes, in imagine Dei creati, caritati Dei respondere possunt.

Q.  Quomodo haec revelatio nobis tradita est?

R.  Haec revelatio nobis tradita est per plebem quae foedere cum Deo creata est.

De Foedere Veteri

Q.  Quid significat foedus cum Deo?

R.  Foedus est amicitia a Deo instituta, cui corpus hominum fide respondet.

Q.  Quid est Foedus Vetus?

R.  Foedus Vetus est illud a Deo Hebraeis datum.

Q.  Quid eis promisit Deus?

R.  Deus promisit ut illi populus suus fierent ad sibi trahendas omnes gentes orbis terrarum.

Q.  Quam responsionem ab electis quaerit Deus?

R.  Deus quaerit ab electis fideles esse; facere iudicium et diligere misericordiam et sollicitos ambulare cum Deo suo.

Q.  Ubi invenitur hoc Foedus Vetus?

R.  Foedus cum Hebraeis invenitur in libris sacris eorum, quos Testamentum Vetus appellamus.

Q.  Ubi in Testamento Veteri voluntas Dei pro nobis clarissime annuntiatur?

R.  Voluntas Dei pro nobis clarissime annuntiatur in Decem Praeceptis.

De Decem Praeceptis

Vide paginas 317 et 350 [Libri Precum Publicarum]

Q.  Quae sunt Decem Praecepta?

R.  Decem Praecepta leges sunt Moysi plebique Israeli datae.

Q.  Quid ex his legibus discimus?

R.  Discimus dupliciter: scilicet officium nostrum erga Deum, et erga proximos.

Q.  Quid est officium nostrum erga Deum?

R.  Officium nostrum est in Deum credere et confidere;

            I    Deum diligere et illi oboedire et alios ad illum 

                 cognoscendum trahere;

           II    Deo nihil praeponere;

          III    Deum cogitatione, verbo, et opere venerari;

          IV    Tempora assidua ad adorandum, precandum, et viis Dei studendum, dedicare.

Q.  Quid est officium nostrum erga proximos?

R.  Officium nostrum est diligere proximos nostros sicut nosipsos, et facere aliis prout volumus faciant nobis;

            V    Parentes familiamque diligere, venerari, et adiuvare; 

                   magistratus venerari, et mandatis iustis eorum oboedire;

           VI    Vitam nobis a Deo datam venerari; pro pace agere et orare; nullam malitiam, 

                   invidiosum praeiudicium, nec odium in corde tenere; et propitios esse 

                   omnibus creaturis Dei;

         VII    Omnes appetitiones corporeas nostras secundum voluntatem Dei adhibere;

        VIII    Cum omnibus probe iusteque agere; pro omnibus iustitiam, libertatem et 

                   necessaria quaerere; et ingenia et bona nostra adhibere memores rationis

                   quam Deo reddere debemus;

           IX    Veritatem loqui, et non alios silentio nostro decipere;

             X    Tentationibus invidiae et avaritiae repugnare; ingeniis gratiisque alienis 

                    delectari; et officium nostrum pro caritate Dei facere, qui nos in 

                    commmunionem secum vocavit.

Q.  Quid est finis Decem Praeceptorum?

R.  Decem Praecepta donata sunt ad ordinandam amicitiam nostram cum Deo et proximis nostris.

Q.  Quoniam eis non in toto oboedimus, sunt ullo modo utilia?

R.  Quoniam eis non in toto oboedimus, peccatum nostrum clarius cognovimus et necessitatem redemptionis.

De Peccato et Redemptione

Q.  Quid est peccatum?

R.  Peccatum est quaerere voluntatem nostram loco voluntatis Dei, sic nocentes amicitiae nostrae cum Deo, et aliis hominibus, et cuncta creatione.

Q.  Quomodo peccatum nobis dominatur?

R.  Peccatum nobis dominatur quoniam libertatem nostram perdimus, hac amicitia cum Deo deformata.

Q.  Quid est redemptio?

R.  Redemptio est actus Dei nos liberans a dominatione mali, peccati, mortisque.

Q.  Quomodo nos paravit ad redemptionem Deus?

R.  Deus prophetas misit quo nos sibi ipsi revocarent, necessitatem nostram redemptionis manifestarent, et adventum Christi annuntiarent.

Q.  Quid significat Christus?

R.  Christus est ille a Deo missus ad nos liberandum a dominatione peccati, ut Deo adiuvante concordes vivamus cum Deo, in nobismetipsis, cum proximis nostris creationeque cuncta.

Q.  Quem credimus Christum esse?

R.  Christus Iesus Nazarenus est, unicus Dei Filius.

De Deo Filio

Q.  Quid significamus cum declaremus Iesum esse unicum Filium Dei?

R.  Significamus Iesum esse unicam imaginem Patris perfectam, qui nobis naturam Dei revelet.

Q.  Quid est natura Dei in Iesu revelata?

R.  Deus caritas est.

Q.  Quid significamus cum declaremus Iesum conceptum esse de Spiritu Sancto, et incarnatum ex Maria Virgine?

R.  Significamus actu Dei ipsius Filium divinum eius naturam humanam nostram accepisse ex Maria Virgine matre sua. 

Q.  Cur accepit naturam humanam nostram?

R.  Filius divinus humanus factus est ut in illo homines adoptarentur sicut filii Dei, et heredes regni Dei fierent.

Q.  Quid est tantum momentum passionis mortisque Iesu?

R.  Per oboedientiam suam, usque ad passionem mortemque, Iesus oblationem fecit quam non possumus; in quo nos liberati sumus ex dominatione peccati et Deo reconciliati.

Q.  Quid significat resurrectio Iesu?

R.  Per resurrectionem suam, Iesus mortem vicit et viam nobis aperuit vitae aeternae.

Q.  Quid significamus cum declaremus illum descendisse ad inferos?

R.  Significamus ad defunctos adiisse et illis quoque beneficia redemptionis obtulisse.

Q.  Quid significamus cum declaremus illum ascendisse in caelum et sedisse ad dexteram Patris?

R.  Significamus Iesum naturam humanam nostram in caelum sustulisse ubi cum Patre regnat et pro nobis intercedit.

Q.  Quomodo participes fimus victoriae eius super peccatum, dolorem, mortemque?

R.  Participes fimus victoriae eius si in Foedus Novum baptizati membra viventia Christi fimus.

De Foedere Novo

Q.  Quid est Foedus Novum?

R.  Foedus Novum est amicitia nova cum Deo a Iesu Christo data apostolis et per illos omnibus in eum credentibus.

Q.  Quid promisit Christus in Novo Foedere?

R.  Christus promisit ut nos in regnum Dei adferat et nobis vitae abundantiam donet.

Q.  Quam responsionem quaerit Christus?

R.  Christus praecepit nos in se credere et praecepta sua servare.

Q.  Quae sunt praecepta a Christo docta?

R.  Christus nos docuit Summam Legis et Mandatum Novum nobis donavit.

Q.  Quid est Summa Legis?

R.  Diliges Dominum Deum tuum ex toto corde tuo, et in tota anima tua,  et in tota mente tua. Hoc est maximum et primum mandatum. Secundum autem simile est huic: Diliges proximum tuum sicut te ipsum.

Q.  Quid est Mandatum Novum?

R.  Mandatum novum est diligere invicem sicut Christus dilexit nos.

Q.  Ubi inveniamus quae Christiani de Christo credunt?

R.  Quae Christiani de Christo credunt inveniuntur in sacris Scripturis et summatim describuntur in symbolis.

De Symbolis

Vide paginas 3, 96, 326, 327, et 864 [Libri Precum Publicarum].

Q.  Quae sunt symbola?

R.  Symbola sunt affirmationes credendorum primorum nostrorum de Deo.

Q.  Quot symbola adhibentur a hac Ecclesia in liturgia eius?

R.  Haec Ecclesia duo symbola adhibet: scilicet Symbolum Apostolorum et Symbolum Nicaenum.

Q.  Quid est Symbolum Apostolorum?

R.  Symbolum Apostolorum est symbolum antiquum Baptismatis; quod in cultu quotidiano Ecclesiae dicitur ad memorandum Testamentum Baptismale.

Q.  Quid est Symbolum Nicaenum?

R.  Symbolum Nicaenum est symbolum Ecclesiae catholicae, et in Eucharistia dicitur.

Q.  Quid autem est Symbolum Athanasii?

R.  Symbolum Athanasii est documentum antiquum naturam Incarnationis annuntians et Dei ut Trinitatis.

Q.  Quid est Trinitas?

R.  Trinitas unus Deus est: scilicet Pater, et Filius, et Spiritus Sanctus.

De Spiritu Sancto

Q.  Quis est Spiritus Sanctus?

R.  Spiritus Sanctus est Persona Tertia Trinitatis, id est Deus in mundo Ecclesiaque iam agens.

Q.  Quomodo revelatur Spiritus Sanctus in Testamento Veteri?

R.  Spiritus Sanctus in Testamento Veteri revelatur ut vivificans, qui locutus est per prophetas.

Q.  Quomodo revelatur Spiritus Sanctus in Testamento Novo?

R.  Spiritus Sanctus in Testamento Novo revelatur ut Dominus qui nos in omnem veritatem inducit et nobis potestatem crescendi in imaginem Christi donat.

Q.  Quomodo praesentiam Spiritus Sancti in vitis nostris agnoscimus?

R.  Praesentiam Spiritus Sancti agnoscimus cum Iesum Christum ut Dominum confiteamur et in caritatem concordiamque cum Deo, nobismetipsis, proximis nostris, et cuncta creatione inducamur.

Q.  Quomodo agnoscimus veritates a Spiritu Sancto doctas?

R.  Agnoscimus veritates a Spiritu Sancto doctas esse si concordes cum Scripturis sunt.

De Sacris Scripturis

Q.  Quae sunt Sacrae Scripturae?

R.  Sacrae Scripturae, quae vulgo Biblia appellantur, sunt Libri Testamenti Veteris et Novi; aliis libris, qui Apocrypha appellantur, saepe in Biblia inclusis.

Q.  Quid est Testamentum Vetus?

R.  Testamentum Vetus constituitur libris a plebe Foederis Veteris scriptis, Spiritu Sancto inspirante, ad opera Dei manifestandum in natura historiaque.

Q.  Quid est Testamentum Novum?

R.  Testamentum Novum constituitur libris a plebe Foederis Novi scriptis, Spiritu Sancto eodem inspirante, ad perscribendum vitam doctrinasque Iesu et ad omnibus annuntiandum Evangelium Regni.

Q.  Quid est Apocrypha?

R.  Apocrypha est congeries librorum adiunctorum a plebe Foderis Veteris scriptorum qui in Ecclesia Christiana recitantur.

Q.  Cur Sacras Scripturas appellamus Verbum Dei?

R.  Eas appellamus Verbum Dei quoniam Deus auctores humanos eorum inspiravit et Deus adhuc nobis per Bibliam loquitur.

Q.  Quomodo significationem Bibliae cognoscimus?

R.  Cognoscimus significationem Bibliae, Spiritu Sancto adiuvante, qui Ecclesiam in veram interpretationem Scripturarum moderatur.

De Ecclesia

Q.  Quid est Ecclesia?

R.  Ecclesia est societas Foederis Novi.

Q.  Quomodo in Biblia describitur Ecclesia?

R.  Ecclesia describitur ut Corpus cuius Iesu Christo capite baptizati omnes sunt membra. Appellatur autem Plebs Dei, Israel Novus, gens sancta, regale sacerdotium, columna et firmamentum veritatis.

Q.  Quomodo in symbolis describitur Ecclesia?

R.  Ecclesia describitur ut una, sancta, catholica, et apostolica.

Q.  Cur Ecclesia describitur una?

R.  Ecclesia una, quoniam unum Corpus est, sub uno capite Domino nostro Iesu Christo.

Q.  Cur Ecclesia describitur sancta?

R.  Ecclesia sancta, quoniam Spiritus Sanctus eam inhabitat, membra eius consecrat, et eos ad agenda opera Dei dirigit.

Q.  Cur Ecclesia describitur catholica?

R.  Ecclesia catholica, quoniam Fidem integram omnibus declarat, usque ad consummationem saeculi.

Q.  Cur Ecclesia describitur apostolica?

R.  Ecclesia apostolica, quoniam perseverat in doctrina apostolorum et communione, et mittitur ad peragendum omnibus hominibus missionem Christi.

Q.  Quid est missio Ecclesiae?

R.  Missio Ecclesiae est opus restituendorum omnium hominum communioni cum Deo et invicem in Christo.

Q.  Quomodo peragit Ecclesia missionem suam?

R.  Ecclesia missionem suam peragit dum precans adoransque, Evangelium annuntians, et iustitiae, paci, caritatique favens.

Q.  Per quos peragit Ecclesia missionem suam?

R.  Ecclesia missionem suam peragit per ministerium omnium membrorum.

De Ministerio

Q.  Qui sunt ministri Ecclesiae?

R.  Ministri Ecclesiae sunt laici, episcopi, presbyteri, et diaconi.

Q.  Quid est ministerium laicorum?

R.  Ministerium laici est Christum et Ecclesiam eius exprimere; ei ubique testificare; et secundum ingenia propria sua data, opus reconciliationis Christi in mundo peragere; et locum proprium suum in vita, liturgia, et moderatione Ecclesiae accipere.

Q.  Quid est ministerium episcopi?

R.  Ministerium episcopi est Christum et Ecclesiam eius exprimere; praecipue ut apostolus, pontifex, et pastor dioecesis; fidem, unitatem, et disciplinam totius Ecclesiae conservare; Verbum Dei annuntiare; in nomine Christi agere ad mundum reconciliandum et Ecclesiam aedificandum; et alios ordinare ut ministerium Christi peragant.

Q.  Quid est ministerium sacerdotis vel presbyteri?

R.  Ministerium presbyteri est Christum et Ecclesiam eius exprimere, praecipue ut pastor plebis; particeps ministerii episcopi esse in ecclesia procuranda; Evangelium annuntiare; sacramenta ministrare; et in nomine Dei benedicere et veniam pronuntiare.

Q.  Quid est ministerium diaconi?

R.  Ministerium diaconi est Christum et Ecclesiam eius exprimere, praecipue ut minister egentium; et episcopos presbyterosque adiuvare in Evangelio proclamando et sacramentis ministrandis.

Q.  Quid est opus omnium Christianorum?

R.  Debent omnes Christiani Christum sequi; omni hebdomade ad liturgiam convenire; et laborare, orare, et donare ad regni Dei profectum.

De Oratione Cultuque

Q.  Quid est oratio?

R.  Oratio est Deo responsum, cogitatione et opere, verbis vel sine verbis.

Q.  Quid est oratio Christiana?

R.  Oratio Christiana est Deo Patri responsum per Iesum Christum virtute Spiritus Sancti.

Q.  Quam orationem nos docuit Christus?

R.  Dominus noster nobis donavit exemplum orationis quod Oratio Dominica apellatur.

Vide paginam 364 [Libri Precum Publicarum].

Q.  Quae sunt genera principalia orationis?

R.  Genera principalia orationis sequentes sunt, scilicet adoratio, laudatio, gratiarum actio, paenitentia, oblatio, intercessio, et petitio.

Q.  Quid est adoratio?

R.  Adoratio fit cum cor mentemque ad Deum sublevemus, nihil petentes praeter quod praesentia Dei fruamur.

Q.  Cur Deum laudamus?

R.  Deum laudamus, non ut quidquam obtineamus, sed quia Substantia Dei a nobis laudes attrahit.

Q.  Pro quo gratias agimus?

R.  Gratias Deo agimus pro omnibus huius vitae beneficiis, redemptione nostra, et quocumque quod ad Deum nos propius inducit.

Q.  Quid est paenitentia?

R.  In paenitentia, peccata nostra confitemur et, si possit, damnum restituimus, in animo habentes vitam nostram emendare.

Q.  Quid est oblationis oratio?

R.  In oblatione, nosmetipsos offerimus, et vitas et labores, in communione Christi ad proposita Dei.

Q.  Quae sunt intercessio petitioque?

R.  In intercessione, ad Deum necessaria aliena adferimus; in petitione, nostra, ut voluntas Dei fiat.

Q.  Quid est cultus publicus?

R.  In cultu publico, nos aliis coniungimus ad agnoscendum Dei sanctitatem, Verbum Dei audiendum, orationes offerandum, et sacramenta celebrandum.

De Sacramentis

Q.  Quae sunt sacramenta vel mysteria?

R.  Sacramenta sunt signa externa et visibilia gratiae internae et spiritualis a Christo data, tanquam instrumenta firma et certa per quae illam gratiam accipimus.

Q.  Quid est gratia?

R.  Gratia est favor Dei erga nos, non meritus; per quam Deus peccata nostra dimittit, mentes nostras illuminat, corda nostra excitat, et voluntates nostras roborat.

Q.  Quae sunt duo sacramenta magna Evangelii?

R.  Duo sacramenta magna a Christo Ecclesiae suae data sunt Sanctum Baptisma et Sancta Eucharistia.

De Sancto Baptismate

Q.  Quid est Sanctum Baptisma?

R.  Sanctum Baptisma est sacramentum per quod Deus nos adoptat ut filios suos et nos membra Corporis Christi Ecclesiae facit, et heredes regni Dei.

Q.  Quid est in Baptismate externum et visibile signum?

R.  Signum externum et visibile in Baptismate est aqua, qua quis baptizatur in nomine Patris et Filii et Spiritus Sancti.

Q.  Quae est in Baptismate gratia interna et spiritualis?

R.  Gratia interna et spiritualis in Baptismate est cum Christo coniungi in morte eius resurrectioneque, in familiam Dei Ecclesiam nasci, remissionem peccatorum accipere vitamque novam in Spiritu Sancto.

Q.  Quid a nobis in Baptismate exigitur?

R.  Exigitur ut Satanam abrenuntiemus, peccata nostra derelinquamus, et Iesum accipiamus ut Dominum nostrum Salvatoremque.

Q.  Quare ergo baptizantur infantes?

R.  Infantes baptizantur ut participes Foederis et Christi et redemptionis Dei fiant.

Q.  Quomodo promissiones pro infantibus faciuntur et peraguntur?

R.  Promissiones pro eis a parentibus sponsoribusque faciuntur, qui ex promisso illos infantes in Ecclesia educaturi sunt ut Christum cognoscant et eum sequi possint.

De Sancta Eucharistia

Q.  Quid est sancta Eucharistia?

R.  Sancta Eucharistia est sacramentum a Christo mandatum ad semper commemorandam vitam eius, et mortem resurrectionemque, donec veniat.

Q.  Cur Eucharistia appellatur sacrificium?

R.  Quoniam Eucharistia, sacrificium Ecclesiae laudis et gratiarum actionis, est modus per quem sacrificium Christi praesens fit, et quo unicae oblationi sui ipsius nos iungit.

Q.  Quibus aliis nominibus appellatur hoc officium?

R.  Sancta Eucharistia appellatur Cena Domini, et Sacra Communio; alias Divina Liturgia, Missa, et Oblatio Magna.

Q.  Quid est in Eucharistia externum et visibile signum?

R.  Signum externum et visibile in Eucharistia est Panis et Vinum, quae secundum mandatum Christi dantur et accipiuntur.

Q.  Quae est in Eucharistia gratia interna et spiritualis data?

R.  Gratia interna et spiritualis in Sacra Communione est Corpus et Sanguis Christi quae plebi eius dantur, et fide accipiuntur.

Q.  Quae sunt beneficia in Cena Domini a nobis accepta?

R.  Beneficia quae accipimus sunt remissio peccatorum nostrorum, incrementum cum Christo et invicem communionis nostrae, et praegustatum illius convivii caelestis quo in aeterna vita nos epulabimus.

Q.  Quid a nobis, qui ad Eucharistiam accedimus, exigitur?

R.  Exigitur ut vitas nostras probemus, peccata nostra derelinquamus, et ad omnes habeamus caritatem.

De Aliis Ritibus Sacramentalibus

Q.  Qui alii ritus sacramentales in Ecclesia, Spiritu Sancto moderante, evoluti sunt?

R.  Alii ritus sacramentales evoluti in Ecclesia sunt confirmatio, ordinatio, sacrum matrimonium, reconciliatio paenitentis, et unctio.

Q.  Quomodo differunt a duobus sacramentis Evangelii?

R.  Quamquam instrumenta gratiae sunt, non omnibus necessaria eodem modo sunt quo Baptisma et Eucharistia.

Q.  Quid est Confirmatio?

R.  Confirmatio ritus est quo fidem maturam in Christo declaramus, et a Spiritu Sancto corroboramur per orandum et manus ab episcopo imponendas.

Q.  Quid a confirmandis requiritur?

R.  A confirmandis requiritur ut baptizati sint, in fide Christiana satis docti sint, paenitentiam pro peccatis egerint, et ad confitendum Iesum ut Salvatorem Dominumque parati sint.

Q.  Quid est Ordinatio?

R.  Ordinatio ritus est quo Deus auctoritatem gratiamque Spiritus Sancti illis committit qui episcopi, presbyteri vel diaconi per orandum et manus episcopales imponendas fiunt.

Q.  Quid est Sacrum Matrimonium?

R.  Sacrum Matrimonium est nuptiae Christianae quo mulier et vir in perpetuum iunguntur, vota sua coram Deo Ecclesiaque faciunt, et gratiam benedictionemque Dei accipiunt ad eos adiuvandos ut vota sua teneant.

Q.  Quid est Unctio Aegrotorum?

R.  Unctio ritus est in quo aegroti oleo unguuntur, vel manuum impositionem accipiunt, per quem gratia Dei ad sanandum spiritum, mentem, corpusque datur.

Q.  Circumscribiturne actio Dei in his ritibus?

R.  Deus non se retinet ad hos ritus; quae exempla sunt modorum innumerabilium quibus Deus rebus corporeis ad nos advenit.

Q.  Quomodo sacramenta ad spem nostram Christianam pertinent?

R.  Sacramenta spem nostram praesentem sustinent, et consummatam spem venturam exspectant.

De Spe Christiana

Q.  Quid est spes Christiana?

R.  Spes Christiana est cum fiducia vivere in novitate et plenitudine vitae, et Christum cum gloria adventurum exspectare, consummationemque propositorum Dei pro mundo.

Q.  Quid significat “Christum cum gloria adventurum”?

R. “Christum cum gloria adventurum” significat Christum adventurum esse, non cum infirmitate sed potentia, et omnia renovaturum.

Q.  Quid significant “caelum” et “inferi”?

R.   “Caelum” significat vitam aeternam in Deo fruendo; et “inferi” significat mortem perpetuam in Deo repudiando.

Q.  Cur pro defunctis oramus?

R.  Oramus pro eis, quoniam in caritate nostra adhuc eos tenemus, et credimus coram Deo eos qui ei servire optaverunt in caritate eius crescere, donec eum sicut ipse vere est videant.

Q.  Quid significat Iudicium Ultimum?

R.  Credimus Christum cum gloria adventurum esse iudicare vivos et mortuos.

Q.  Quid significat resurrectio carnis?

R.  Significat Deum nos ex morte suscitaturum esse in plenitudine substantiae nostrae, ut cum Christo in communione sanctorum vivamus.

Q.  Quid est communio sanctorum?

R.  Communio sanctorum est cuncta familia Dei, scilicet et viventes et defuncti, et illi quos diligimus necnon quos laedimus, in Christo coniuncta sacramento, oratione, et laudatione.

Q.  Quid significat vita aeterna?

R.  Vita aeterna significat novam creationem, in qua cuncta cum plebe Dei coniuncti in Deum invicemque plene cognoscendo et diligendo gaudemus.

Q.  Quid ergo est fiducia nostra Christiana?

R.  Fiducia nostra Christiana est nihil, ne mortem quidem, nos separare posse a caritate Dei quae est in Christo Iesu Domino nostro.  Amen.

